
масъулияти чекланган жамият. 

Kirish. Bugungi kunda dunyoda odam savdosi jarayonlarida bolalar va katta erkaklar 

soni koʻpaygan, ammo odam savdosining asosiy qurbonlari ayollar boʻlib qolmoqda. Odam 

savdosi qurbonlarining asosiy katta qismini - 70 foizini ayollar tashkil etmoqda, ularning 20 

foizga yaqini voyaga etmaganlardir. Jabrlanganlarning yana 20 foizi voyaga etgan erkaklar, 

qolganlari oʻgʻil bolalardir. Soʻnggi 15 yil ichida odam savdosi kontrabandachilarning 

aniqlangan qurbonlarining miqdori sezilarli ravishda oshdi va ularning demografik asosdagi 

tarkibi ham oʻzgardi - bolalar ulushi 10 foizdan 30 foizga, kattalar erkaklar ulushi esa ikki 

baravarga oshdi. 

Insoniyatga xos boʻlgan yomon xulq-atvor toʻgʻrisida, mazkur xulqlarning qanday 

shakllari mavjudligi borasida vatandoshimiz mutafakkir Abdulla Avloniy oʻz davrida aytib 

oʻtgan edi: “Insonlarni saodati abadiyatdan mazfum qiladurgan, janobi haq qoshida va xalq 

nazarida mazmum, hayoti jovidonimiz uchun masmum boʻlgan axloqi zamimalar gʻazab, 

shahvat, jaholat, safohat, hamoqat, atolat, haasosat, rahovat, anoniyat, adovat, namimat, gʻiybat, 

haqorat , jibonat, hasad, nifoq, tama’, zulmdur”[1]. 

Tadqiqot materiallari va metodologiyasi. Bugungi kunda oʻsmirlarning deviant xulq-

atvori darajalariga u yoki bu tarzda odam savdosi ham salbiy ta’sir koʻrsatadi. Dunyoda soʻnggi 

15 yil ichida odam savdosi oqibatidagi qurbonlar orasida bolalarning ulushi uch baravar, oʻgʻil 

bolalar esa besh baravar oshdi. Bu jarayonda qizlar asosan jinsiy ekspluatatsiya maqsadida 

sotib olinsa, oʻgʻil bolalar koʻproq majburiy mehnatning turli xillariga jalb qilinadi. Bu haqda 

Birlashgan Millatlar Tashkilotining Giyohvand moddalar va jinoyatchilik boʻyicha boshqarmasi 

(UNODC) har ikki yilda bir marta chiqadigan yangi hisobotida aytib oʻtiladi. 

“Dunyo boʻylab millionlab ayollar, bolalar va erkaklar ishlamaydi, oʻqimaydi va ijtimoiy 

yordam olish imkoniga ega emas. Bunday vaziyatda ular odam savdogarlari qoʻliga tushib 

qolish xavfini yanada oshiradilar”[2], deb ta’kidlaydi BMT vakili Gada Vali. U xalqaro 

hamjamiyatni odam savdosiga, shuningdek, sayyoramizda yashovchi bolalarni ijtimoiy himoya 

qilish, ularni turli xil zararli illatlar ta’siridan himoya qilish uchun choralar koʻrishga chaqirdi. 

Odam savdosida jabrlanganlarning yarmidan koʻpi jinsiy ekspluatatsiya maqsadida 

sotib olinadi yoki sotib yuboriladi, 38 foizi majburiy mehnat uchun, olti foizi jinoiy faoliyat bilan 

shugʻullanishga majbur qilinadi, taxminan bir foizi esa, tilanchilik qilishga jalb etiladi. 

Shuningdek, odam savdosiga jalb etilganlarning bir foizdan kamrogʻi inson a’zolari savdosi, 

majburiy nikoh va boshqa maqsadlarda foydalaniladi. Qullarning mehnati, ayniqsa, qishloq 

xoʻjaligi faoliyatida, qurilish, baliq ovi, togʻ-kon sanoati xizmatlarida va uy ishlari uchun uzoq 

aholi punktlarida qoʻllaniladi. 

Shunisi diqqatga sazovorki, odam savdogarlari oʻz faoliyatida yangi texnologiyalarni - 

potensial qurbonlarni qidirishdan tortib, odam savdosi orqali sotib olib, ularni qattiq 

ekspluatatsiya qilishga qadar mukammal rejalashtirilgan hatti-harakatlarni olib borishadi. 

Doʻstlar izlash tariqasida potensial qurbonlar sifatida bolalar koʻpincha ijtimoiy tarmoqlarga 

jalb qilinadi. 2020 yil 1-dekabrda “Xalqaro qullikni bekor qilish kuni” arafasida BMT Bosh kotibi 

Antoniu Guterrish “bugungi kunda jahon boʻylab 40 milliondan ortiq odam zamonaviy qullik 

zanjiriga tortilganligi, ularning 71 foizi qizlar va ayollardan tarkib topganligi achinarli hol 

ekanligi” ni ta’kidlagan edi. 

Yuqori texnologiyalar, ilm-fan va innovatsiyalar rivojlangan va mazkur jarayon 

farovonlikka xizmat qilayotgan jamiyatlarda odamlarning toʻkin hayotga birdan toʻliq asosda 

erishishga boʻlgan egoistik intilishi ularning ma’naviy qadriyatlarga, tarixiy an’analarga, oila va 

nikohga va yoshlar axloqini yuksalishiga boʻlgan munosabatlarida inqirozni keltirib 

chiqarmoqda. Bu holat yoshlar xulq-atvoridagi salbiy oʻzgarishlar, gedonistik psixologiyaning 

paydo boʻlishiga olib kelmoqda, buning oqibatida jamiyatda qator ijtimoiy-ma’naviy 

muammolar vujudga kelmoqda. 

Shu kabi gedonistik kayfiyatlarning yoshlar ongida paydo boʻlmasligi uchun kurash 

davlat va jamoatchilik tashkilotlarining, har bir inson va murabbiyning yuksak ma’usliyati 

hisoblanadi. Bugungi kunda umuman fuqarolar, xususan yoshlar uchun axborot olamidan juda 

koʻplab ma’lumotlarni olish imkoniyati mavjud. Mazkur axborotlarni qabul qilishda yoshlar 

axborot madaniyatiga jiddiy e’tibor berishlari, milliy manfaatlarimizga zid keladigan 

ma’lumotlarni qabul qilmasliklari muhim jihat hisoblanadi. Yoshlar tafakkurining sogʻlomligiga 

mos keladigan axborotlar va ma’lumotlarni ularning hukmiga havola etish sogʻlom 

dunyoqarash, ertangi kunga ishonch, el-yurt oldida yuksak mas’uliyat, insoniy javobgarlik 

hislarini tarbiyalashning muhim omili boʻlib xizmat qiladi. 

Jamiyatda yoshlar axloqiy madaniyati va ijtimoiy jihatdan faoliyatini barqaror tashkil 

etilish jarayonlarini shakllanishiga toʻsiq boʻladigan birqancha destruktiv omillari ham mavjud. 

Masalan,  

- oʻsmirlar huquqlarini amalga oshirishdagi boʻshliqlar;  

- oʻsmirlarning milliy mentalitetga toʻsiq boʻladigan oʻziga xos salbiy qadriyatli 

xususiyatlari; 

- jamoatchilik, ommaviy axborot vositalarining yoshlar hayoti destruktiv jarayonlarini 

bartaraf etishga ta’sirining samarali emasligi; 

- ba’zi oʻsmirlarning huquqiy bilimlari va ma’naviy dunyoqarashi darajasining yuqori 

emasligi;  

- oʻsmirlar bilan ishlashda har doim ham huquqni muhofaza qilish sub’ektlarining kasbiy 

salohiyatini etarli darajada emasligi; 

- ba’zi oʻrinlarda huquqiy ta’limdagi mavjud kamchiliklar, bu borada infratuzilmalar va 

kadrlarning yetishmasligi. 

Tadqiqot natijalari. Oʻsmirlar deviant xulq-atvorini bartaraf etish va oldini olish 

yuzasidan birqancha chora-tadbirlarni olib borish maqsadga muvofiq. Masalan, ularning qiyin 

va muammoli vaziyatlardan chiqib ketish va ijtimoiy munosabatlarda ishtirokini kengaytirish 

uchun olib boriladigan tarbiyaviy chora-tadbirlarni koʻlamini kengaytirish va samaradorligini 

oshirish lozimdir. Bu borada 3 bosqichda chora-tadbirlar dasturini olib borish lozim: 

1-bosqich. Yoʻnaltiruvchi bosqich boʻlib, bu jarayonda oʻsmirlarni yangi samarador, 

foydali va ijtimoiy jihatdan istiqbolli faoliyatga undash, ularni ishga joylashtirish, moddiy va 

ma’naviy ragʻbatlantirish; 

2-boqich. Korreksion-rivojlantiruvchi bosqich boʻlib, ularni turli mashgʻulotlar, 

mashqlar va toʻgaraklarga jalb qilish, ularni boʻsh vaqtini samarali oʻtkazishga chorlash; 

3-bosqich. Mustahkamlash bosqichi boʻlib, olingan barcha bilimlar, koʻnikmalar va 

tarbiyaviy jarayonlarni amaliy faoliyatla olib borish borasidagi hatti-harakatlarni tashkil etish. 

Bolalar uyida tarbiyalanadigan oʻsmirlar ijtimoiy muloqot tarzidan yiroqda boʻladi. 

Ularning oilada ota-ona bilan boʻladigan muloqot tarziga ehtiyojlari katta boʻladi, lekin bu 

jarayonning iloji yoʻqligi uchun, oilaviy tarbiyani olishdan ular bebahra qoladilar. Lekin shuning 

bilan birgalikda ta’kidldash lozimki, bolalar uyida tarbiyalangan yoshlarning ma’naviy olamini 

yuksaltirish borasida muassasa xodimlari tomonidan katta sa’y-haraktlar olib boriladi, ular 

bolalarga oiladagi tarbiyani bera olmasalarda, ularning toʻlaqonli shaxs boʻlishlari uchun yuqori 

darajadagi metodlarni qoʻllaydilar. Bu jarayonga qaramasdan, bolalar uylaridagi oʻsmirlarning 

xulq-atvorida deviant xususiyatlarning koʻrinishlari, oilada tarbiya olgan bolalardan koʻra 

koʻproq namoyon boʻladi. 

Oʻsmirning jamiyatga qanchalik ijtimoiylashuvi, yuqori mas’uliyatga ega boʻlgan a’zo 

sifatida oʻzini koʻrsata olishi va undagi qonunlar, qoidalar va me’yorlarga toʻlaqonli ravishda 

amal qila borishi jarayonida jamiyatda yoshlar, jamiyat va davlat munosabatlari tizimi orqali 

barqaror muhit shakllanadi. Ijtimoiy xulq-atvor tarbiyasi oʻsmirlar ongida oʻz vataniga sodiqlik, 

unga fidokorona xizmat qilish, burch va mas’uliyatli boʻlish tuygʻularini kamol toptirish bilan 

chambarchas bogʻliq jarayondir. Olimlarning ta’kidlashicha, “Hozirgi kunda ma’naviy va 

ahloqiy qadriyatlarga sodiq, bilimli, samarali mehnat qilishga qodir fuqarolar, ayniqsa, yoshlar 

jamiyatning eng asosiy kuchiga aylanib bormoqda. Shuning uchun ham XXI asr-intellektual 

bilimlar asrida inson kapitaliga investitsiyalar yoʻnaltirishni ustivor vazifa sifatida tanlagan 

mamlakatlardagina yuksak taraqqiyotga erishish mumkin. Shuningdek, bilimli jamiyatgina 

tahdid va muammolarni yengib oʻtishga qodir boʻladi”[3]. 

Muhokama. Bu asoslardagi jarayonga Yaponiyaning Nagoya universiteti 

oʻqituvchilarining talabalar oʻrtasida ijtimoiy xulq-atvori darajasini aniqlash boʻyicha oʻtkazgan 

sinovini misol keltirsak boʻladi. Universitet oʻqituvchilari talabalarni ijtimoiy xulq-atvorini 

sinovdan oʻtkazish uchun bir aniq belgilangan joyga olib borib oʻgʻirliq qilishlariga shart-sharoit 

yaratib berishadi. Sinov jarayonida 30 nafar talabadan 3 nafari oʻgʻirlik qilishadi. Natija esa 

qiziq boʻlgan: jinoyatni sodir etmagan talabalardan bir savol soʻraladai, “Siz nega oʻgʻirlik 

qilmadingiz?”. Savolga turli javoblar olingan: men bu ishni udalay olmayman (30%), menda 

hamma narsa bor (12%), men ularga ziyon berishdan qoʻrqdim (68%).[5] Bundan koʻrinib 

turibdiki, ijtimoiy xulq-atvor xususiyatlari oʻsmirlarda tarbiyalanib borishi ijtimoiy 

manfaatlarni yuksaltirishda xizmat qiladi.  

Bugungi globallashuv, zamonaviy axborotlashgan jamiyat va texnogen taraqqiyot 

oʻsmirlar ichki olami, dunyoqarashi, tafakkuri, fikrlash tarzi va ijtimoiy xulq-atvoriga u yoki bu 

tarzda ta’sir oʻtkazmoqda. Bugungi kunda oʻsmirlarning ongi va hatti-harakatlarida 

globallashuv va texnogen sivilizatsiyaning salbiy belgilari shakllanib borayotganligi, ularning 

ijtimoiy xulq-atvorining yomonlashuvi, ijtimoiy ishdan begonalashuvi kabi illatlarni keltirib 

chiqaradi. Shaxsda oʻsmirlik bosqichida kasb-hunar oʻrganib, ilm olib, jamiyatga qadam 

qoʻygandan keyin ijtimoiy xulq-atvori shakllana boshlaydi. Lekin bu davrda baribir koʻpgina 

oʻsmirlar ongida ikkilanishlar va qarama-qarshiliklar orqali tanlov vujudga keladi, bu esa 

istiqbolda yillar davomida sayqallanib boradi.  

Shu bilan birga bugungi milliy yuksalish sharoitida yoshlarning ijtimoiy madaniyati, 

siyosiy faolligi, ma’naviy mas’uliyati va oʻz haq-huquqlarini toʻla anglashi katta oʻringa egadir. 

Bu toʻgʻrisida birinchi Prezident I.A.Karimov “Oʻz haq-huquqlarini taniydigan, oʻz kuchi va 

qobiliyatiga tayanib yashaydigan, atrofida roʻy berayotgan voqea-hodisalarga mustaqil 

munosabatda boʻladigan, shu bilan birga, oʻz shaxsiy manfaatlarini mamlakat va xalq 

manfaatlari bilan uygʻun holda koʻradigan erkin shaxsni shakllantirish uchun barcha zarur 

sharoitlarni yaratish darkor”[6], deb ta’kidlaydi. 

Oʻsmirlarning deviant xulq-atqoridagi motivlarni oʻrganishdan oldin ularning ijtimoiy-

ma’naviy hayotini oʻrganish lozim. Ijtimoiy xulqda oʻsmirlarning ijtimoiy foydali ishlar va 

ma’naviy jarayonlardan oʻzini olib qochishga intilish bilan bogʻliq hatti-harakatlarning 

namoyon boʻlishi kuzatilsa, ularning axloqiy qiyofasida negativ hissiyotlarning vujudga 

kelishini anglatadi. Oʻsmirning ichki kechinmalaridagi salbiy holatlarni bartaraf etish, 

oʻsmirning ichki his-tuygʻularida mu’tadillikni asrash, turli depressiyali vaziyatlardan xalos 

boʻlish uchun tegishli shart-sharoitlar yaratilishi lozim. Psixologik himoya jarayoni oʻsmirlarni 

turli salbiy vaziyatlardan va tahdidlardan asrashga, ulardagi ruhiy diskomfortni doimiy 

ravishda bartaraf etishga xizmat qiladi.  

Bugungi zamonaviy oʻzgarishlar sharoitida oʻsmirlarning ijtimoiy mas’uliyati, ya’ni 

jamiyat ishi uchun tayyorligi borasidagi hatti-harakatlari va yoʻnalishlarini ni tarbiyalash 

mamlakat istiqboli uchun muhim mezondir. Shu sababli ijtimoiy mas’uliyat oʻsmirning 

jamiyatda ijtimoiy ahamiyatga molik vazifalarni hal qilishiga tayyorlash, qabul qilingan 

huquqiy qoidalar, mavjud axloqiy me’yorlarga muvofiq hayot kechirishini taqoza qiladi. 

Ijtimoiy mas’uliyat oʻsmirning ijtimoiy, ma’naviy va huquqiy faolligini ta’minlash bilan 

mujassamlashgan jarayondir. N.Shodievning ta’kidlashicha, “Fuqaroviy faollik insonlarning 

jamiyat oldidagi huquq va majburiyatlarini chuqur anglashga va boshqalar manfaati uchun 

qaygʻurishga, jamoat ishlarida faollik koʻrsatishga, koʻpchilik manfaati uchun kurashishga, 

koʻngilli faoliyat olib borishga undaydi. Fuqaroviy faollik oʻz qiziqish va imkoniyatlarini 

ifodalashga, shu asosda jamiyatga naf keltirishga ragʻbat beradi”[2].  

Oʻsmirlarni xulq-atvoridagi muammolarni bartaraf etishda quyidagi sohalar 

yoʻnalishidagi taklif va mulohazalarni ilgari suramiz:  

Ma’naviy– ma’rifiy sohada; 

- xulq-atvorida nuqsoni bor oʻsmirlarni ma’naviy-ma’rifiy jihatdan tarbiyalash borasida 

mutasaddi tashkilotlar faoliyatlarini jonlantirish;  

- ota-bobolarimizning ma’naviy tarbiya borasidagi hikmatli oʻgitlarini yoshlar orasida 

keng targʻib qilish orqali yoshlar ongi va qalbiga yetib borishini ta’minlash; 

- keng yoshlar ommasini birlashtiruvchi tadbir, tanlov, musobaqalarni nafaqat viloyat 

yoki shahar markazlarida, balki tuman bosqichlarida ham oʻtkazish; 

- “ommaviy madaniyat”ning turli xurujlaridan himoya qilishga qaratilgan yanada ta’sirli 

tadbirlar loyihasini tuzish va yoshlarni keng jalb etishga erishish.  

Ijtimoiy-iqtisodiy sohada:  

Ushbu sohadagi chora-tadbirlarning asosiy maqsadi - yoshlarning bandligini ta’minlash, 

kasb-hunarlarni egallashga boʻlgan intilishlarini qoʻllab-quvvatlash, tadbirkorlik faoliyati bilan 

shugʻullanishlari uchun keng imkoniyatlar yaratishdan iborat. Jumladan:  

- maslahat markazlarini tashkil qilish orqali chekka hududlardagi bekorchi yoshlarni 

tadbirkorlik faoliyatini olib borishlariga koʻmaklashish;  

- mahallalardagi vaqtincha ishsiz yoshlardan hududdagi ijtimoiy infratuzilmalar, uy-joy 

qurilishi ob’ektlariga jalb qilish;  

- tuzilgan shartnomalar asosida har bir bitiruvchini ishga joylashib, band boʻlishi 

yuzasidan jamoatchilik nazoratini oʻrnatish;  

- qishloq joylarda istiqomat qiladigan qizlarni kasb-hunarga oʻrgatish, ularni doimiy ish 

bilan ta’minlash, yosh oilalarga har tomonlama koʻmak berish.  

Yoshlarning iste’dod, qobiliyat va talantlarini roʻyobga chiqarishni qoʻllab-quvvatlash 

sohasida:  

- joylardan iste’dodli va qobiliyatli yoshlarni izlab topish va ularni har tomonlama 

ragʻbatlantirish; 

- mamlakatimiz taraqqiyotiga xizmat qiladigan ilm-fan, innovatsiyalarni olib borayotgan 

yosh olimlarni qoʻllab-quvvatlash; 

- har bir yosh olimlarni ilmiy ishlarini amaliyotga tatbiq etishda koʻmaklashish. 

- axloqida muammosi bor yoshlarni ijodiy ishlarga jalb qilish;  

- kam ta’minlangan yoshlarga oliy oʻquv yurtida oʻqishlari uchun kvotalar ajratish.  

Xulosa. Oʻsmirlar deviant xulq-atvori va ularning ijtimoiy-ma’naviy hayotdagi 

gʻayriaxloqiy xislatlariga qarshi chora-tadbirlar koʻrish va ularni oldini olish borasidagi ishlarda 

quyidagi vazifalarni hal etish muhimdir: 

salbiy hatti-harakatlarni olib borishga moyil boʻlgan oʻsmirlarni erta aniqlash; 

oʻsmirlarni ta’lim-tarbiyasi bilan shugʻullanadigan ustoz va murabbiylarni tayyorlashni 

mukammal tarzda olib borish; 

deviant xulq-atvorga ega boʻlgan oʻsmir yoshlar oʻrtasida tarbiyaviy ishlarni olib 

borishda tegishli mutaxassislarni jalb etish; 

bu borada aloqador boʻlgan muassasalar, iodralar, markazlar va xizmatlarning ish 

mas’uliyatini oshirish; 

oʻsmirlar deviant xulq-atvorini bartaraf etish borasida milliy va mahalliy darajalarda 

chora-tadbirlarni kuchaytirish, bu borada muhim boʻlgan bugungi va istiqboldagi dasturlar va 

“yoʻl xarita”larini belgilash. 

